


№2 (24.596) 2024  ГЪЭМ  ЩIЫШЫЛЭМ  И  1122

Зыгъэхьэзырар 
ЩХЬЭЩЭМЫЩI ИЗЭЩ.

Дунейм
щыхъыбархэр

ПцIыр Iуданэ хужькIэ дытащ.
Лъэпкъ Iущыгъэ:

Кыщпэк (Тыжьей) къуажэм къы щы-
зэIуахащ лэжьыгъэм, Хэку зауэшхуэм 
я ветеран, Вагъуэ Плъыжь, Лэжьыгъэм 
и Бэракъ Плъыжь орденхэр зыхуа-
гъэфэща, КъБАССР-м щIыхь зиIэ и 
агроном Ныбэжь Къасым  Къубатий и 
къуэм и фэеплъ пхъэб гъу. Ар къызэра-
лъхурэ щIышылэм и 5-м илъэси 100 
ирикъуащ. 

ЗЭIУЩIЭМ хэтащ Бахъсэн район адми-
нистрацэм и Iэтащхьэм и къуэдзэ ПщыукI 
Мухьэрбий, къуажэм, еджапIэхэм, щэнха-
бзэ, жылагъуэ IэнатIэхэм я уна фэщIхэр, 
Ны бэжь лъэпкъым щыщхэр.

Хэку зауэшхуэр щекIуэкIым Къасым лIы-
хъужьыгъэ хэлъу фашистхэм  езэуащ. Абы 

къыхуагъэфэщащ дзэ  уна фэщI нэхъыщ-
хьэхэм къабгъэдэкI фIы щIэхэмрэ медал-
хэмрэ. Зауэ нэу жьым телэжьащ и къуа-
жэр егъэ фIэкIуэным, мэкъумэш хозяй-
ствэм. 

Къыхэдгъэщынщи, ар хэтащ  КъБР-м и 
япэ Президент КIуэкIуэ Валерэ деж 
щыIа нэхъыжьхэм я советым, щытащ 
къуажэ, район советхэм я депутату. 

Ныбэжь Къасым и фэеплъ пхъэбгъур 
къыщызэIуахащ  щыпсэуа, Октябрьскэ 
уэрамым тет 58-нэ унэм. Къы зэхуэсахэм 
абы   и фэеп лъым пщIэ хуащIу дакъи -             
къэкIэ щымри, удз гъэгъахэр ягъэтIы-
лъащ.

БАХЪСЭН  Азэмэт.

Лъэпкъ мащIэхэм я литературэм 
къыхэхъуэ дэтхэнэ зы тхыгъэ-
щIэри еджэн зыфIэфIхэм я деж-
кIэ псынэщIэжым хуэдэщ - зы-
гъэпIейтей упщIэхэм я жэуапхэр, 
гъащIэм зыщрихьэлIэ Iуэхугъуэ-
хэм къежьапIэ яхуэхъухэм я щхьэ-
у сыгъуэхэр, цIыхухэм я щэнымрэ 
я щIыкIэмрэ, абыхэм я зэхущы -
тыкIэм ехьэлIа щхьэхуэныгъэхэр 
къыщалъыхъуэ. ЖыпIэнурамэ, 
гъа щIэм къигъэув зэIумыбзхэм я 
хэкIыпIэ щIагъуэу тхыгъэщIэр 
къэзылъытэхэр мащIэкъым. Ап-
хуэдэу къыщIэкIащ куэдым гу - 
нэс ящыхъуа, ЩауэцIыкIу Люд-
милэ и къалэмыпэм къыпыкIа 
«Черкесская рапсодия» рома-
ныщIэр. 

ЕГЪЭЛЕЯ гуэри хэмылъу жыпIэ 
хъунущ зи цIэ къитIуа тхылъыр 
лъэпкъ литературэм къыщыIуа пса-
лъэщIэу, бгъэдыхьэкIэу, Iуэху еп-
лъы кIэщIэу зэрыщытыр. Щауэ цIы-
кIум и романыр зытеухуар бзылъ- 
ху гъэ хэм я гъащIэр, я дуней                                
еплъы кIэр,  ябгъэдэлъ гупсы сэ-
хэмрэ Iуэ ху щIафэхэмрэ, мурад-
хэмрэ  хъуэпсапIэхэмрэ къэгъэлъэ-
гъуа хъу нырщ. Мис а псор тхылъым 
зы щы зыгъэгъуэза щIалэгъуалэм 
 къазэрыщыхъуам, зэрызыхащIам 
икIи къазэрыгурыIуам теухуат 
 КъБКъУ-м иджыблагъэ щекIуэкIа 
зэIущIэри.

Тхылъеджэ ныбжьыщIэхэр зи 
 жэ р дэмщIакIуэ хъуа зэIущIэм хэ-
тащ романыр зи Iэдакъэ къыщIэкIа, 
Кавказ Ищхъэрэм ГъуазджэхэмкIэ и 
къэрал институтым и профессор 
ЩауэцIыкIу Людмилэ, КъБКъУ-м и 
жылагъуэ-гуманитар институтым и 
унафэщI Тэмазэ Муслъим, 
 КъБКъУ-м психологиемкIэ и егъэ-
джа кIуэ Кумыщ Риммэ, КъБКъУ-м 
и библиотекэм и унафэщI  Гериевэ 
Аймани, адыгэбзэмрэ балъкъэрыб-
зэмкIэ щIэныгъэ зэзыгъэгъуэт 
еджакIуэхэр.

Зэхуэсым и ублапIэм псалъэ зра-
та Тэмазэ Муслъим зэрыжиIамкIэ, 
лъэпкъ литературэм щекIуэкI Iуэху-
гъуэхэм филологие щIэныгъэ зэзы-
гъэгъуэт щIалэгъуалэр куууэ хэшэ-
ным мыхьэнэшхуэ иIэщ. «Мыпхуэдэ 
зэIущIэхэм ди еджакIуэхэм зэры-
зыдаузэщIынум, IэщIагъэм нэ-
хъыфIу зэрыхигъэгъуэзэнум шэч 
къы тетхьэркъым. Дэ дыхущIокъу ди 
еджакIуэхэм я щIэныгъэм хэгъэ-
хъуэным и мызакъуэу, я зэхэщIыкI-
ри къэтIэтыну, я Iуэху еплъыкIэхэр 
 къаIуэтэфу едгъэсэну. Зэхуэсыр 
зытеухуа романым Iуэхугъуэ куэд 
къыщыIэтащ - лъэпкъ щэнхабзэр 

Мелуаным
нэблагъэ

ВДНХ-м щекIуэкI «Уры-
сей» гъэлъэгъуэныгъэ-фо-
румым мы илъэсым и 
пэщIэдзэ махуэхэм щыIащ 
цIыху мелуаным нэблагъэ.

ГЪЭЛЪЭГЪУЭНЫГЪЭМ и 
уна фэщI Виртуозовэ На-
талье къызэрыхигъэщам-
кIэ, я лэжьыгъэр зыхуэгъэп-
сар цIыхухэрщ, жылагъуэр 
зэ къуэгъэувэнырщ, Хэкум и 
пщIэр къэIэтынырщ.

«Форумыр къыщызэдгъэ-
пэщым къалэн нэхъыщхьэу 
диIар Урысейм и дэтхэнэ зы 
цIыхури, къэралым иIэ 
 ехъулIэныгъэхэм пыщIауэ 
зэ рыщытыр къэдгъэлъэ-
гъуэ нырщ, - жиIащ абы. - 
Шэч къытесхьэркъым абы 
зыщызыплъыхьахэм я нэгу 
щIэкIахэм я хэкумкIэ яIэ 
 гушхуэныгъэм зэрыхигъэ-
хъуам. Гъэлъэгъуэныгъэр и 
пIэ иткъым, махуэ къэс зэ-
хъуэкIыныгъэ гуэрхэр що-
кIуэкI, адэкIи ди хьэщIэхэм 
къапоплъэ гъэщIэгъуэн 
куэд. Урысейм и зэфIэкIыр, 
абы и ехъулIэныгъэр зэзы-

Къэбэрдей-Балъкъэ-
рым Мэкъумэш хозяйст-
вэмкIэ и министерствэм 
къызэритамкIэ, КъБР-м 
а IэнатIэм епха и Iуэху-
щIапIэхэм ящыщу 
 «Кав казым къыщы щIа-
гъэ кIащ» сертификатыр 
япэу зыхуагъэфэщар 
«Бахъ  сэным и жыг ха-
дэхэр» IуэхущIапIэрщ. 

И ЦIЭМИ къызэрыхэщ-
щи, IуэхущIапIэм и хэщIа-
пIэр Бахъсэн щIына-
лъэрщ. Абы и мыIэрысей-
хэр езым къегъэкIыж, 
иджырей мардэм къи-
тIасэ техникэрэ обрудо-
ванэкIэ къызэгъэпэщауэ 
пхъэщхьэмыщхьэ хъума-
пIэхэр иIэжщ, кърахьэлIэр 
Урысейм и щIыналъэ куэ-
дым яхурегъашэ. 

2023 гъэм и дыгъэгъазэ 
мазэм УФ-м и Прави-

Зэрыхабзэщи, дунейм тет лъэпкъхэм я унагъуэцIэхэм  я 
нэхъыбапIэм къахощ ахэр зезыхьэ цIыхухэр нэхъапэIуэкIэ 
зэлэжьу, зыщыщу, дэзыхьэхыу щытахэм, хьэл-щэну яIамрэ 
зэфIэкIыу ябгъэдэлъамрэ я лъэужь наIуэхэр. Апхуэдэу 
къысщохъу адыгэхэм зетхьэ унэцIэхэм я къэхъукIари. А 
Iуэхугъуэхэм дахьэх сэ иджыблагъэ срихьэлIащ Дыкъынэ 
унэцIэм теухуа тхыгъэ хьэлэмэт. Ар зезыхьэхэм ящыщ куэд 
ди хамэтэкъыми, нэхъ гупсэхуу щыгъуазэ зыхуэсщIащ а 
унагъуэцIэм и къекIуэкIыкIам. Тхыгъэр зи къалэмыпэм 
къыпыкIар тхакIуэ Iэзэу, хэкурыдж цIэрыIуэу щыта Джэд-
гъэф Аслъэмырзэ Исуф и къуэращ. «Адыгэ псалъэм» и 
щIэджыкIакIуэхэр щыгъуазэ фыхуэсщIыну сыхуейт Джэд-
гъэфым Дыкъынэхэ ятеухуауэ къихутауэ щытахэм. 

«АДЫГЭХЭР (шэрджэсхэр)  дапщэщи елIэлIащ ябгъэдэлъ 
зэ фIэкIыр, IэщIагъэр, щIэныгъэр, лIыгъэр лъэпкъым и 
зыужьыныгъэмрэ ехъулIэныгъэмрэ хуэзыгъэпса цIыхухэм я 
лъэужьыр хэмыгъэгъуэщэным. Апхуэдэ цIыху щэджащэхэр, 
дауи, щытащ зыщыщ унагъуэхэм, лъэпкъхэм я пашэу. Куэдым 
я цIэхэр унагъуэцIэ яхуэхъужащ абыхэм къатекIа щIэблэхэм. 
Апхуэдэхэм ящыщу къызолъытэ Дыкъынэхэ я лъэпкъри. 

Ди жагъуэ зэрыхъущи, Дыкъынэ унэцIэр зезыхьэ адыгэ 
лъэпкъыр къыщыунэхуам дыщыгъуазэкъым. Апхуэдэу щыт-
ми, Дыкъынэхэ я нэхъыжьхэм ящыща Мышэ (ар 1862 гъэм 
 къалъхуат) жиIэжу зэрыщытамкIэ, Дыкъынэхэ я лъэпкъыр 
иджыри 16-нэ лIэщIыгъуэм лIакъуэлIэшу адыгэ пщы уэлий 
Идар Темрыкъуэ (1502 - 1571) пэжу бгъэдэтащ. Абы теухуа тхы-
гъэ итщ Бетыгъуэн Сэфарбий и «Кабарда в фамилиях» тхылъ 
хьэлэмэтым. Ауэ щыхъукIэ, илъэс 460-м щIигъуащ Дыкъынэ-
хэ я лъэпкъыр зэфIэуварэ щIыналъэм пщIэ щызиIэхэм зэры-
хабжэрэ. Абы ипкъ иткIэ жытIэ хъунущ Дыкъынэхэ  адыгэ (шэр-
джэс) лъэпкъышхуэм хэту Кавказ щIыналъэм къызэры щыу-
нэхурэ илъэси 100 бжыгъэхэр дэкIауэ. 

Мыбдежым упщIэ къоув: сыту пIэрэ «Дыкъынэ» псалъэм 
къи кIыр икIи сыт ар лъэпкъ унагъуэцIэ щIэхъуар? 

«Дыкъынэ» псалъэр IыхьитIу зэтщ: «дыкъ» («дыкъын») пса-
лъэрэ «нэ» псалъэу, зэзыпх ы-р ящIыгъуу. «Зыгъэдыкъ, зэ-
тезыгъэсабыр нэ, плъэкIэ» къокI абы. Хуэбгъэфащэ зэры-
хъунумкIэ, аддэ зэман жыжьэм псэуащ зи плъэгъуэ къудейм-
кIэ бэр зыгъэсабырыф, зэтезыIыгъэф цIыху гуэр, зэхэщIыкI 
куу бгъэдэлърэ куэд къыфIэлъыкIыу. Абы и фIыгъэкIэ жыла-
гъуэр зы бэлыхь гуэрым е зэрыхьзэрий къызэрымыкIуэм щы-
хъума хъуауэ пIэрэ?  Арауэ къыщIэкIынщ а адыгэлI щэджа-
щэм и хьэлыр абы къыщIэхъуа щIэблэм унагъуэцIэ щIахуэхъу-
жари. 

Дыкъынэхэ я лъэпкъыр ящыщщ зызыужьахэм, гъащIэм и 
унэтIыныгъэ зэмылIэужьыгъуэхэмкIэ ехъулIэныгъэфIхэр зы-
Iэрызыгъэхьахэм. Абыхэм къахэкIащ зи гуащIэдэкIкIэ, ябгъэ-
дэлъ зэфIэкIрэ щIэныгъэкIэ цIэрыIуэ хъуахэр.  Лъэпкъым хы-
хьэ унагъуэхэр щопсэу Къэбэрдей-Балъкъэрым и къалэхэм, 
къуажэхэм ящыщ куэдым. АтIэми, Дыкъынэхэ нэхъыбэу 
зыдэсыр Бахъсэн щIыналъэм и къуажэ нэхъ инхэм ящыщ 
 Зеикъуэщ. А адыгэ жылэшхуэр къуажэу зэрытIысрэ Ды-
къынэхэ абы щопсэу. 

Къыхэгъэщыпхъэщ  Дыкъынэхэ я псэукIэ-щыIэкIэм нэ-
гъуэщI лъэпкъхэм емыщхь еплъыкIэхэр зэрыхэлъыр. Къы зэ-
рысщыхъумкIэ, а унагъуэхэм я псэуалъэхэр яухуэ, балигъми 
сабийми я тыншыпIэр ягъэнэхъапэу. Пасэ зэманым, иджыри 
Жэпуэ гъуэ революцэ иныр къэмыхъу щIыкIэ, Дыкъынэхэ я 
уна гъуэхэм жылэм щыяпэу я унэхэр туф плъыжь джафэхэмкIэ 
яухуэу хуежьащ. Унагъуэ къэс езым и псыкъуий щиIэжт пщIан-
тIэ хуитым. ЗэрыIыгъ икIи зэрылъытэ а лъэпкъыр гуащIэдэкI 
лэжьыгъэкIи къикIуэтыртэкъым: ехъулIэныгъэфIхэр щызыIэ-
ра гъэхьэрт хьэцэпэцэ щIэнми Iэщ гъэхъунми. 

Псом хуэмыдэу Дыкъынэхэ ехъулIэрт шы гъэхъуным. Абы-
хэм я адыгэш лъэпкъыфIым къыпэхъун Кавказ Ищхъэрэм 
щы мыIауэ жаIэ. Жэпуэгъуэ революцэ иным ипэ къихуэу шы-
хъуэ цIэрыIуэу щытахэщ Дыкъынэхэ Елэн, иужькIэ Къэсей 
сымэ.  Кировым и цIэр зэрихьэу Зеикъуэ жылэм щызэхэта хо-
зяйствэр зэгуэрым иригушхуэу щытащ «Дыкъынэ лъакъуищ-
кIэ» зэджэ шыщIэ тхъуэплъ-фIыцIафэм. Ар я пашэт Ды-
къынэхэ я шы гуартэу колхозыр къыщызэрагъэпэщым хозяй-
ствэм къищтам. «ЛъакъуищкIэ» щIеджэр иджыри шыщIэ 
цIыкIуу, абы и лъакъуэ фIалъэ ижьыр къутауэ лъакъуищкIэ къ-
икIухьырти аращ. 

Дыкъынэхэ къабгъэдэкIыу урысеидзэм куэдрэ яIэрыхьащ 
уанэшхэр, Iэщхэр, лы, цы, нэгъуэщIхэри. Ахэр сату щIынми 
хуэIэкIуэлъакIуэти, уней тыкуэнхэр ягъэлажьэу щытащ нэхъа-
пэм. А псом гу лъызыта  пщым и унафэкIэ ахэр лIакъуэлIэш 
ящIауэ щытащ. 

Политикэ залымыгъэм и лъэхъэнэм, къэралым иса лъэпкъ 
куэ дым хуэдэу, Дыкъынэхэ лей къатехьауэ щытащ. Абы 
щхьэкIэ къэмынэу, мамыр гъащIэр зэтрауIэфIэжа нэужь,           
ахэр хъуащ Совет Союз къэралышхуэм  хуэпэж хэкупсэ нэс. 
1941 - 1945 гъэхэм екIуэкIа Хэку зауэшхуэм лIыгъэрэ хахуагъэ-
рэ къагъэлъагъуэу хэтащ Дыкъынэхэ я щIалэхэр. Абыхэм ящы-
щу 24-м я гъащIэр ятащ къэралым и щхьэхуитыныгъэм па-
пщIэ. 

Лъэпкъым я нобэрей щIэблэм яхэтщ щIэныгъэ куурэ 
зэхэщIыкI лъагэрэ зиIэ, жыджэрагъышхуэрэ гуащIэ хьэлэлрэ 
зыбгъэдэлъ, ди Къэбэрдей-Балъкъэрым и экономикэм, щэн-
хабзэм, нэгъуэщI IэнатIэхэм я зыужьыныгъэм хэлъхьэныгъэ 
инхэр хуэзыщI IэщIагъэлIхэр, еджагъэшхуэхэр, щIэныгъэ 
зэмылIэужьыгъуэхэмкIэ докторхэр, кандидатхэр.

ЕхъулIэныгъэ, насып, зэпэщыныгъэ фиIэну, Дыкъынэхэ я 
лъэпкъ Iумахуэ!»

Мы тхыгъэр Джэдгъэф Аслъэмырзэ и къалэмыпэм къы-
зэрыпыкIрэ илъэси 10-м щIигъуащ. Шэч хэлъкъым - абы къри-
убыдэу Дыкъынэхэ нэхъри ефIэкIуащ, я зэфIэкIми гуащIэми 
хагъэхъуащ. А лъэпкъ дахэми ди Къэбэрдей-Балъкъэрым зэ-
гурыIуэурэ зэдэIуэжу щыпсэу лъэпкъ псоми си гуапэу со-           
хъуэхъу зыужьыныгъэ, ехъулIэныгъэ яIэу фIыуэ тлъагъу ди 
щIыналъэм ифI къызэрыкIын IуэхугъуэфIхэм я жэрдэм щIа-
кIуэу псэуну, узыншагъэрэ насыпрэ щымыщIэну. Ды зы техьа 
2024 гъэр дэтхэнэ лъэпкъми угъурлы тхуэхъуну си гуа пэщ. 

ЩОДЖЭН  Жаннэ.
Налшык къалэ.

Хэку зауэшхуэм и зэманым Ленинград 
щыпсэухэм къатепсыха бэлыхьыр 
тхыдэм къыхэнащ цIыхухэм я псэе мыб-
лэжыныгъэмрэ бэшэчагъэмрэ я щап-
хъэу. Дэ абы мымащIэу дыщыгъуазэщ. 
АрщхьэкIэ къыпхуэмылъытэн хуэдизу 
гугъу ехьар къалэдэсхэм я закъуэкъым.

 
БИЙХЭР гъунэгъу къыщыхъум Ленин-

град дагъэIэпхъукIат сабийхэм, фронтым 
хуэлажьэ IэщIагъэлIхэм, сымаджэхэм 
ямызакъуэу зоопаркым щаIыгъ псэу-
щхьэхэри. Ауэ абыхэм ящыщ Iыхьэ къэ-
нащ хунэмысу. ГъэщIэгъуэнщ, ауэ мамыр 
щIыпIэхэм ягъэIэпхъуа номинхэм, ас-
лъэнхэм, къуалэ телъыджэхэм, нэгъуэщI-
хэм яхэлIыкIар зыкIи нэхъ мащIэкъым 
щIы пIэм къинэу хэкIуэдахэм нэхърэ. Езы-
хэр мэжэщIалIэми ныбаджэми  зоопар-
кым и лэжьакIуэхэм Iэмал къагъуэтырт 
абы щаIыгъ псэущхьэхэм якIэлъыплъы - 
ну, ягъэшхэну. А щхьэусыгъуэм къыхэкIыу 
зоопаркым зэи лэжьэн щигъэтакъым. 
Пэжщ, ягукIэ куэдкIэ нэхъ хьэкIэкхъуэкIэ 
фашистхэр а псэущхьэ телъыджэхэми, 
ящысхьакъым: абыхэм я кхъухьлъатэхэр 
зоопаркым бомбэхэмкIэ куэдрэ еуащ, 
псэуалъэхэр зэтракъутащ, нэхъыбэжи 
зэтраукIащ. Ауэ лъапсэрыхыр къыхуагъэ-
кIуэфакъым, псом хуэмыдэу Ленинград 
зыхъумахэм я фIыгъэкIэ.

ГъэщIэгъуэнращи, дэ псори дызэса                
икIи къыддэгъуэгурыкIуэ джэдухэри япэ-
щIэувауэ щытащ… бий хьэщхьэрыIуэхэм. 
Абы теухуауэ дэ тщIэр мащIэщ, куэд зэ ры-
темытхыхьам къыхэкIыу. 

1941 - 1942 гъэхэм я щIымахуэр ткIийуэ 

гъэлъагъуну зэхыхьэм къыт-
хуеблагъэ псоми фIыщIэ 
яхудощI».

ИлъэсыщIэ махуэшхуэхэм 
гъэлъэгъуэныгъэм екIуэ-
лIахэр еплъащ урысей ар-
тистхэм я зыкъэгъэлъэ-
гъуэныгъэхэм, унэтIыныгъэ 
зэхуэмыдэхэмкIэ мастер-
классхэм, джэгукIэ зэмы-
лIэу  жьыгъуэхэм хэтащ. Къи-
щы нэмыщIауэ, ди къэра-
лым и хэгъэгухэм къикIа  Уае 
Дадэхэм, таурыхъ лIы-
хъужьхэм яIущIэнуи Iэмал 
яIащ. 

АдэкIи
зэдэлэжьэнущ

Китайм и мурадщ Уры-
сейм къыхуиIэ пыщIэны-
гъэхэм зригъэубгъуну. Ап-
хуэдэ Iуэху еплъыкIэр 
 КНР-м хамэ къэрал Iуэху-
хэмкIэ и министр И Ван 
наIуэ къыщищIащ дунейп-
со щытыкIэмрэ китай ди-
пломатиемрэ теухуа зэхы-
хьэм къыщыщыпсалъэм.

«ЗЭДЭЛЭЖЬЭНЫГЪЭМ-
РЭ  зэныкъуэкъумрэ дыхэ-
дэн хуей щыхъукIэ, дэ шэ-
чыншэу зытедгъэщIэнур  
япэ Iуэху гъуэрщ, - жиIащ 
абы. - Къэ ралышхуэхэм яку 
дэлъ зэ пыщIэныгъэм куэд-

кIэ елъытащ дунейм щыIэну 
щытыкIэ зэпIэзэрытыр. Абы 
ипкъ иткIи, Китайр къэралы-
гъуэ лъэщхэм яку къыдэхъуэ 
зэны къуэкъум и телъхьэу 
зэи къэувынукъым».

Абы и псалъэхэм къы зэ-
рыхэщамкIэ, къэралитIым я 
зыужьыныгъэм хуэгъэпса 
Iуэхугъуэ зэхуэмыдэхэр ира-
гъэкIуэкIынущ, мамыры-
гъэр зи лъабжьэ дунейпсо 
зэхущытыкIэхэр щыIэнми 
телэжьэнущ.

НэхъапэкIэ УФ-м и пре-
мьер-министр Мишустин 
Михаил жиIауэ щытащ, 2023 
гъэм щытыкIэр гугъуу щы-
тами, Урысеймрэ Китаймрэ 
я сату-экономикэ зэпыщIэ-
ныгъэм ехъулIэныгъэхэр 
къа зэрыхудэкIуар. Къапщ-
тэмэ, апхуэдэ зэдэлэжьэны-
гъэм къэралхэм къахуи-
хьащ хэхъуэу сом триллион 
18 (китай юуану триллион 
1,5-рэ).

ЩIышылэм и 11,
махуэку

ФIыщIэ щIыным и ду-
нейпсо махуэщ

Урысейм и мэзгъэфIэн-
хэмрэ (заповедникхэмрэ) 
лъэпкъ паркхэмрэ я ма-
хуэщ

1943 гъэм Къэбэрдей-

Балъ къэрыр нэмыцэ-фа-
шист зэрыпхъуакIуэхэм къы-
 Iэ щIагъэкIыжащ.

1995 гъэм УФ-м и Къэзыбж 
палатэр къызэрагъэпэщащ. 
Абы и япэ унафэщIу ягъэу-
ващ Къэрмокъуэ Хьэчим.

1890 гъэм къалъхуащ ады-
гей тхакIуэ, драматург, зэ-
дзэкIакIуэ Цей Ибрэхьим.

1899 гъэм къалъхуащ 
пшынауэ Iэзэ, РСФСР-мрэ 
КъБАССР-мрэ я цIыхубэ ар-
тисткэ Къашыргъэ КIура-
цэ.

1925 гъэм къалъхуащ 
тхыдэ щIэныгъэхэмкIэ док-
тор, КъБКъУ-м и профессо-
ру щыта, КъБР-м щIэны-
гъэхэмкIэ щIыхь зиIэ и 
лэжьакIуэ Медалы Хьэчим.

1985 гъэм къалъхуащ 
«Адыгэ псалъэ» газетым и 
лэжьакIуэ Жыласэ Замир.

Дунейм и щытыкIэнур

   «pogoda.yandex.ru» сай-
тым зэритымкIэ, Налшык 
уэфIу щыщытынущ. Махуэм 
хуабэр зы градус, жэ-
щым   щIыIэр градуси 4 щы-
хъунущ. 

ЩIышылэм и 12,
мэрем

Урысей Федерацэм и 
Прокуратурэм и 
лэжьакIуэм и махуэщ

1922 гъэм Къэрэшей-Шэр-
джэс АО-р къэунэхуащ.

1916 гъэм къалъхуащ тех-
никэ щIэныгъэхэмкIэ док-
тор, РСФСР-м щIыхь зиIэ и 
егъэджакIуэ Къатхъэн Чэ-
рим.

1948 гъэм къалъхуащ             
ЩIДАА-м и академик, Къэ-
рэшей-Шэрджэс Республи-
кэм и Жылагъуэ палатэм 
хэт, Урысейм ис адыгэхэм я 
лъэпкъ-щэнхабзэ автоно-
мием и унафэщI Уэхъутэ 
Александр.

Дунейм и щытыкIэнур

   «pogoda.yandex.ru сайтым 
зэритымкIэ, Налшык пшэр 
техьэ-текIыу щыщытынущ. 
Махуэм хуабэр градуси 3 - 5, 
жэщым щIыIэр градуси 4 - 1 
щыхъунущ.

Дыкъынэхэ
я лъэужьхэр

Дэ  къытхуатх Тхылъымрэ  гъащIэмрэ

хъумэным хущIэкъу гупсысэр абы 
гуащIэу къыщыгъэлъэгъуащ, ауэ 
иджырей дунейм хэзагъэ цIыхуу 
зэрыщытыпхъэм ехьэлIа гупсы сэ-
хэри абы и гущIыIу къэхъуащ. 
Жьымрэ щIэмрэ зэрызэхэгъэзэ-
гъэн хуейм, ар Кавказым хиубыдэ 
щIыналъэхэм щыпсэу щIалэгъуа-
лэм я гъащIэм гуитIщхьитIыгъэ 
къыхэмыкIыу зэрыхэухуэнапхъэм 
теухуа еплъыкIэхэми гъуэгу ро-
маным щагъуэтащ. Гуапэщ рома-
ныр зытхари и гупсысэкIэ къыддэ-
гуэшэным гукъыдэж хуиIэу къы-
зэрыщIэкIари - тхыгъэм и купщIэр 
абы хуэдэу нахуэ зыщIыфын щыIэ-
къым», - жиIащ Тэмазэ Муслъим.

Кумыщ Риммэ тепсэлъыхьыжащ 
унагъуэкIэ зи Iуэхухэр зэкIэ лъы-
мыкIуэ хъуа, диплом лэжьыгъэ зри-
гъэтх цIыхубз цIыкIу гуэрым психо-
логие дэIэпыкъуэгъуу романыр 
къызэригъэсэбэпу ар щхьэпэ зэ-
рыхъуар. ГъащIэм цIыхур зригъэувэ 
вакъэ зэвым къишыным хуэунэ-           
тIауэ тхыгъэм хузэфIэкIар адыгэб-
зэмрэ балъкъэрыбзэмрэ хуеджэ 
щIа лэгъуалэм ягъэщIэгъуащ, 
еджэу уэршэр тращIыкIыжыну зэ-
ры щIэхъуэпсри къыхагъэщащ. 

- Психологыр куэд дыдэрэ Iуоуэ 
хуэсакъыпэурэ зэблигъэкIын хуей 
щытыкIэ гугъу дыдэхэм. ГъащIэр 

фIыцIэрэ хужьу зэхэткъым, щхъуэ-
кIэплъыкIэ дыдэщи, зы къэхъугъэм 
зэщхь хуэдэу мызэ-мытIэу ури-
хьэлIэми, и купщIэкIэ плъыфэбэщ. 
Адыгэхэмрэ балъкъэрхэмрэ я 
псэуIэр зыкъомкIэ зэщхьщ, ди зэ-
хэтыкIэм къемызэгъ гуэрхэр              
къэхъуу хуежьащи, абы дазэры-
пежьэн Iэмалрэ зэрызэблэдгъэ-
кIын щIэныгъэрэ диIэн хуейщ. Мы 
щIыналъэм щыпсэу адыгэхэмрэ 
 балъкъэрхэмрэ я щыIэныгъэр 
лъэпкъ интеллигенцэм зыкъомкIэ 
зэрепхар къэплъытэмэ, ди щIалэ-
гъуалэр романым щыгъуэзэныр, 
теп сэлъыхьыныр, акъыл къыхахы-
ныр мыхьэнэ зиIэ Iуэхугъуэу 
къэслъы тащ, - жиIащ Кумыщ Рим-
мэ.

ЗэIущIэм къыщекIуэкIа псалъэ-
макъым уэршэрышхуэ тращIы -
кIащ. НыбжьыщIэхэм ящыщ куэ-
дым ЩауэцIыкIум и романым хэт 
бзылъхугъэ образхэр нарт тхы-
дэжьхэм къыхэщыж Сэтэнейрэ Мэ-
лэчыпхъурэ ирагъэпщащ, языны-
къуэ хэми ахэр я анэхэмрэ анэш-
хуэхэмрэ иралъытащ, абыхэм я нэгу 
щIэкIа гугъуехьхэмрэ гуфIэгъуэ-
хэмрэ ягу къагъэкIыжу. ЕджакIуэ-
хэм я псалъэмакъым къыхэщырт, 
дунейм сыт хуэдизу зимыхъуэжми, 
гумащIагъэм, гулъытэм, къабза-

гъым, хьэтырым сыт щыгъуи уасэ 
зэрыхуащIынур, ахэр къалъыхъуэу 
зэрыщытынур. Псалъэм папщIэ, 
романым къыхэщыж ФатIимэ ныб-
жьыщIэхэр гуапэу тепсэлъыхьащ - 
илъэсищэ бжыгъэкIэ кавказ  
лъэпкъ хэм къадэгъуэгурыкIуэ даха-
гъэри Iущыгъэри абы и дуней те-
тыкIэм халъэгъуащ, апхуэдэ цIы-
хубз хэм дунейр зэрызэтраIыгъэр 
къыхагъэщащ.

ФIы и лъэныкъуэкIэ зытепсэлъы-
хьа хэм я мызакъуэу, зи щытыкIэрэ 
гупсысэкIэкIэ игъуэджэу къалъыта-
хэри щыIэщ. Апхуэдэу романым 
хэтщ Залым зи цIэ щIалэ гурби-
яныр. Зэгуэрым гурыщIэ зыхуиIа 
цIыхубзхэм ар зэрахущытыр зы-
фIэфI хъуа къахэкIакъым - адыгэ 
цIыхухъум и пщIэр къезыгъэхуэхыр 
и щхьэм хуищI нэмысым хуэдэ 
 адрейхэм яхуэзымыщIыфхэрауэ 
къалъытащ ныбжьыщIэхэм. Гулъы-
тэ хэха ягъуэтащ адыгэ къафэм 
ехьэ лIауэ романым къыщыкIуэ те-
плъэгъуэхэм. Балъкъэр пщащэ 
цIыкIум гу лъитащ адыгэ къафэр 
лъэпкъым и гъуазджэм къыщы-
мыувыIэу, и философие зыщIэзы-
ша  телъыджэ гуэру зэрыщытыр, а 
щэнхабзэ хъугъуэфIыгъуэм нэгъуэ-
щIынэкIэ зэреплъар.

ЕкIуэкI уэршэрым набдзэгуб-

дзаплъэу кIэлъыплъа Кумыщ Рим-
мэ къыхигъэщащ унагъуэкъутэм 
иригумэщI, лъэпкъ хабзэхэр 
зэрыужьыхым иригузавэ, къафэм-
рэ щэнхабзэмрэ щекIуэкI зэхъуэ-
кIыныгъэхэр зыхэзыщIэ щIалэ-
гъуалэ зэрыщыIэм щытыкIэр дя-
пэкIэ нэхъыфI ищIыну гугъапIэ зэ-
риIэр. «Апхуэдэ Iуэхугъуэхэм 
егупсыс икIи кIэлъыплъ щIалэгъуа-
лэ къыщытщIэувэкIэ, гукIуэды-
гъуэм узэрыпэлъэщын гъэтIылъы-
гъэ ткъуэлъщ», - жиIащ Кумыщым.

ЩауэцIыкIу Людэ псалъэ щра-
тыжым, зэхихамрэ илъэгъуамрэ те-
лъыджэ зэрыщыхъуар ибзыщIа-
къым. «Ди щIалэгъуалэр тхылъ зэ-
реджэр къызэрымыкIуэу гуапэ 
сщы  хъуащ. СфIэхьэлэмэту сыкIэ-
лъыплъащ къабзэу фызэрыпса-
лъэм, фи бзэр зэгъэпэщауэ зэры-
щытым. Тхылъ утепсэлъыхьыныр 
хъарзынэщ, ауэ ар къызэ ры пIуэ-
тэфын бзэ пIурылъыныр мыхьэ-
нэшхуэ зиIэ Iуэхугъуэщ. Фи щIэны-
гъэр абы полъэщри, уасэ зимыIэщ. 
Нобэрей гъащIэм ущыцIэнтхъуэ-
ныр бетэмалщ, апхуэдизкIэ абы 
щекIуэкI псори зэуэ къыпхуэубы-
дыркъыми. Ауэ зэхэщIыкI дыщIиIэр 
аращи, а цIэнтхъуэрыгъуэм дэ зы-
щытхъумэ къудей мыхъуу, ди хъу-
реягъкIэ къыщытхэри, хуэдгъэса-
къын хуейщ. Гурэ гурэ лъагъуэ 
 зэ хуаIэщ, жыхуиIэращи, гу зы-  
лъызмыта гуэрхэр екIуэкIа пса лъэ-
макъым къыхэсхащ, жысIэну 
сызыхуея гуэрхэри къыщыщIывгъу-
жа щыIэщ, ауэ сэркIэ нэхъыщхьэра-
щи, фи гупсысэ шыбзэм щIэгъэкIа 
хъуа тхылъыр «мэбауэ», упщIэхэм 
жэуап ярет. Апхуэдизт сэри сызы-
хуейр», - зиумысыжащ профессор 
тхакIуэм.

ТхылъыфIыр мыIэрысэ джабэп-
лъым хуэдэщ, - жиIэгъащ гупсы-
саIуэ гуэрым, мыIэрысэм къыуит 
 гукъыдэжымрэ гузыхэщIэмрэ тхы-
лъым къыпкърыкI фIагъым ири-
лъытри. Дэ дыщогугъ ЩауэцIыкIум 
и тхыгъэм хуэдэ куэд литературэм 
дяпэкIи къыщыунэхуну, ахэр зы-
хэзыщIэ икIи зэпкърызых щIалэ-
гъуалэри нэхъыбэ хъуну. Уэршэр 
купщIафIэр зи фIыгъэ ЩауэцIыкIу 
Людмилэ и гуащIэдэкIым нэхъри 
зиIэтыну ди гуапэщ.

ШУРДЫМ Динэ.

Къасым  и  фэеплъ  пхъэбгъу

ЦIыхухэри псэущхьэхэри…
щытам и закъуэкъым: Ленинград 
щыпсэухэм къатепсыха бэлыхьыр нэхъри 
хьэлъэ ящIырт зэуэ бэгъуа икIи шынэр 
зыфIэкIуэда дзыгъуэшхуэхэм. Ахэр дэнэ 
щIыпIи щызеуэрт. Хабзэхъумэхэм ахэр 
яукIырт, арщхьэкIэ зыри яхэмыщI хуэдэт. 
Я натIэрыуапIэр Ленинград дэс псоми 
яшхыну щIакхъуэр къызыхащIыкI гуэдзыр 
щахьэж щхьэлырт. Хэбгъэзыхьмэ, танк-
хэмкIэ зэхапIытIэну хущIэкъуащ сатыр 
 куэду уэрамхэр зыуфэбгъуа дзыгъуэш-
хуэхэр. ИтIани япэлъэщыртэкъым: а псэу-
щхьэ бзаджэхэр танкхэм дэлъейрти, 
 къелырт. 

Абы къыхэкIыу къалэр хуит къэхъужа 
иужь властхэм япэу къащта унафэхэм 
ящыщщ Ярославль областым кърашу ва-
гониплI из джэдухэр къэшэным теухуар. 
Ахэр дзыгъуэшхуэхэр ялIыным хуэIэзэу 
ягъэIуат. 

Мис апхуэдэу а псэущхьэ дахэ цIыкIухэр 
ираутIыпщащ бий дзыгъуэшхуэхэм. Иужь-
кIэ гуфIэжахэщ: къалэм и щIыпIэхэм я нэ-
хъыбэм ахэр ирагъэкъэбзыкIат. Апхуэду 
щыхъум мурад ящIащ мы Iуэхум пащэну: 
аргуэру джэдухэр зи гугъу тщIа областым 
имызакъуэу Сыбырми кърашащ. Иджы 
абыхэм я къалэнт Эрмитажри, нэгъуэщI 
музейхэри, метрори «бийм» къыIэщIагъэ-
кIыжыну. А къалэнри дэгъуэу ягъэ зэ-
щIащ. Апхуэдэ лэжьыгъэшхуэм гу лъа-
мытэу къэнакъым. Ленинград блокадэм 
щыхэта зэманым зэфIагъэкIахэм папщIэ 
джэдууитIым Елисейрэ Василисэрэ фэе-
плъ цIыкIухэр хуагъэуващ. 

МАХЪШОКЪУЭ  Мухьэмэд.

Ди щIыпIэм 
къыщыщIагъэкIахэр

тельствэм и вице-пре-
мьер Новак Александр 
«Урысей» лъэпкъыбэ гъэ-
лъэгъуэныгъэм щыIэу 
«Кавказым къыщыщIа-
гъэ кIащ» сертификатхэр            
яритауэ щытащ КИФЩI-м 
хыхьэ щIыналъэхэм ерыс-
къымрэ промышленнос-
тымрэ пыщIауэ лажьэ я 
IуэхущIапIэ зыбжанэм, 
«Бахъсэным и жыг ха дэ-
хэри» яхэту. 

Кавказ Ищхъэрэм и 
щIыналъэхэм я мэкъумэ-
шым, ерыскъыхэкIхэм, 
промышленностым елэжь 
я IуэхущIапIэхэм къыщIа-
гъэкI продукцэхэм езыхэм 
я фIэфIыныгъэкIэ серти-
фикат хурагъэщIыныр 
къы хэзылъхьар «Кавказ.
РФ»-мрэ «Роскачество»-
мрэщ. УФ-м Экономикэ 
зыужьыныгъэмкIэ и ми-
нистерствэм абыхэм я 
жэрдэмыр ядиIыгъащ. 
ИкIи апхуэдэ щIыкIэкIэ 
Кавказ Ищхъэрэм хьэ ры-
чэт IэнатIэ мыинымрэ 
курытымрэ хэтхэм Iэма-
лыфI ягъуэтащ я продук-

цэхэр нэгъуэщI щIына-
лъэхэм щыпхагъэкIыну, 
щэ хуакIуэхэр нэхъ тыншу 
къагъуэтыну. Къыхэд-
гъэщынщи, УФ-м и нэ-
гъуэщI щIыналэхэми мы 
пэхуэщIэм хуэдэхэр що-
лажьэ.

Иджыпсту я продукцэ-
хэм сертификат хура-
гъэщIыну лъэIу 50 ятащ 
КИФЩI-м и мэкъумэш, 
ухуэныгъэ IуэхущIапIэхэм, 
IэпэIэсэхэм, нэгъуэщIхэ-
ми. 

Мыгувэу «Кавказым 
къыщыщIагъэкIащ» сер-
тификатым езым и те-
плъэрэ и дамыгъэрэ иIэж 
хъунущ, къыщIагъэкI 
 продукцэм яIэ фIагъым 
щыхьэт техъуэу икIи, ар 
къэралым и дэтхэнэ щIы-
налъэми, къыщыцIыху-
гъуафIэ хъунущ, щIы-
пIэхэм сату щIапIэхэри 
щыхухахынущ, къэрал 
д э I э п ы к ъу н ы г ъ эхэ р и 
щхьэ   хуэу иратынущ. 

ХЬЭЩЫКЪУЕЙ Олег. 

Илъэс блэкIам и иужьрей ма-
хуэхэм джэдыкIэм и уасэр дэуеяуэ 
щытащ. ИлъэсыщIэ махуэшхуэр 
зэрыгъунэ гъум и мызакъуэу, абы 
щхьэусыгъуэ иIэт - къэралым джэ-
ды кIэр къемэ щIэ кIырт. Махуэ зыб-
жанэ дэкIри, ахэр Тыр кум кърашын 
щIадзащ. Ауэ иджы цIыхухэр зы-
гъэпIейтейр нэгъуэщI Iуэхущ: Ки-
тайм джэдыкIэ нэпцI къыщагупсы-
сащ. 

ПЭЖЫМ и хьэтыркIэ, ерыскъырэ 
гъавэкIэ бей зэпыту къекIуэкI ди щIы-
налъэхэм «къалэ джэдыкIэми» пщIэ 
егъэлея зэи щыхуащIакъым. Хэти 
ещIэ къуажэ джэдэщхэм къыщIаха 
джэ  дыкIэхэм джэд фабрикэхэм 
къыщ  рахахэр зэи зэралъэщIымыхьэ-
нур. Ауэ а зэдмыпэсыщэ къалэ джэ-
дыкIэри къыдигъэщтэжынкIи хъунущ 
мы Китайм къыщежьа лIэужьы гъуэ-
щIэм. Нобэ-пщэдей зэдауэ гуэрхэр 
иращIэкIынщи, махуэ къэс телъам 
хуэдэу, джэдыкIэ нэпцIхэр адрей тцIы-
хухэм хагъэзэрыхьынщ, уеблэмэ ахэр 
нэхъыфIу ди фIэщ ящIынщ. Аращи, 
рекламэ зыщIыфхэр къыдэмыбгъэ-
рыкIуэ щIыкIэ, зэхэдвгъэгъэкI мы ки-
тай джэдыкIэхэм я Iуэхур. 

Сыт къызыхащIыкIыр китай джэ ды-
кIэ нэпцIхэр? Абы халъхьэ къомым       
нэхъ зи цIэ зэхэтхауэ яхэтыр кальций, 
калий шыгъухэрщ, къинэмыщIауэ, 
гипс, парафин, желатин, лимон фIэ-
Iупс, бензой фIэIупс, бзэху ахъшэдэщ. 
Джэ  дыкIэр зэращIыр мыпхуэдэущ: 
япэ щIыкIэ псы хуабэм калийм и шы-
гъур щызэIахри, абы кальций, жела-
тин, бензой фIэIупсыр, бзэху ахъ шэ-
дэщыр халъхьэ. Ахэр зыщыщхъу хъуа 
нэужь, джэдыкIэпс хуэдэр хьэзыру 
аращ. АдэкIэ кугъуэр догъэхьэзыр. 
Иджы ищхьэкIэ зэхэтпщахэм лимон 
фIэIупсрэ шхыныгъуэхэр зэрыраIэ 
плъыфэ гъуэжьрэ хыдолъхьэжри, 

Дыгъэгъазэм и 27-м Кремлым и Геор-
гиевскэ пэшышхуэм Урысейм и Президент 
Путин Владимир щригъэкIуэкIащ Къэрал 
Советым и зэIущIэр, «ЕгъэджакIуэмрэ гъэ-
сакIуэмрэ я пщIэр Iэтын» зыфIащар. Пре-
зидентым и гъусащ Къэрал Советым и 
унафэщI Левитин Игорь, егъэджэныгъэм-
кIэ министр Кравцов Сергей, Севастополь 
къалэм и губернатор, Къэрал Советым и 
«Егъэджэныгъэ» къудамэм и унафэщI Раз-
вожаев Михаил сымэ. 

КЪЫЗЭХУЭСАХЭМ ИлъэсыщIэ къэб ла-
гъэм кIэ ехъуэхъуа нэужь, Путин Владимир и 
гугъу ищIащ гъэ блэкIар егъэджа кIуэхэм 
яхуэгъэфэщауэ зэрыщытам. 

«ЦIыху гъэсэным, уеплъынкIэ, нэм къы-
фIэнэу зыри хэткъым, итIани, абы нэхърэ 
мыхьэнэ нэхъ зиIэ Iуэху щекIуэкIыркъым 
тхыдэм». ГъэсакIуэ цIэрыIуэ Ушинский Кон-
стантин и псалъэхэмкIэ къыщIидзэри, Путин 
Владимир тепсэлъыхьащ ди къэралым 
 гъэ сэныгъэм теухуауэ унэтIыныгъэщIэ къы-
зэ рищтэр. «Нобэ дэ дызытета хабзэхэм до-
гъэ зэжри, революцэм ипэкIи, совет лъэ-
хъэнэми нэхъыфI дыдэу хэта Iэмалхэр зэху-
дохьэсыж, - жиIащ Президентым. - Школхэм, 
щIэныгъэ нэхъыщхьэ щызрагъэгъуэт еджа-
пIэхэм, техникумхэм, колледжхэм гъэсэ-
ныгъэ лэжьыгъэр къыщыдогъэщIэрэщIэж. 
Ди къэралым и щхьэ и унафэ ищIыжу псэун 
папщIэ, мыхьэнэшхуэ иIэщ егъэджэныгъэ 
Iуэхур нэхъ нэгъэсауэ къызэгъэпэщын зэ-
рыхуейми, щIэуэ къежьа Iэмэпсымэхэр абы 
ехьэлIапхъэу зэрыщытми. Шэч хэмылъу, 
псом япэ мыхьэнэ зэтыпхъэр егъэджакIуэ-
хэм лэжьэну Iэмал яIэнырщ. А лъэныкъуэм-
кIэ къыхэзгъэщыну сыхуейщ, егъэджакIуэм  
и хуитыныгъэр ихъумэу, мы гъэм хабзэщIэ 
зыбжанэ къызэрытщтар. КъинэмыщIауэ, 
егъэ джэныгъэмкIэ зэхуэсхэм, зэпеуэхэм, Iэ-
загъым щыхагъахъуэ зэIущIэхэм нэхъри 
 зыдогъэубгъу, абы и фIыгъэкIэ къэралым 
егъэджакIуэрэ гъэсакIуэу исхэм къагъэсэ -
бэп IэмалхэмкIэ зэдэгуэшэфынущ». 

Гу лъытапхъэщ, егъэджакIуэхэм я улахуэм 
щытепсэлъыхьым, илъэс куэд щIауэ яхузэ-
мыгъэзахуэ зэщхьэщыкIыныгъэми я гугъу 
Президентым зэрищIам. 

«ЕгъэджакIуэхэм улахуэ щыхуагъэувкIэ, ар 
захуагъэм тету убзыхун хуейщ, - жиIащ Пу-
тиным. - Псом япэ хэгъэхъуапхъэщ къэра-
лым ику иту щызекIуэ улахуэм нэхърэ нэхъ 
мащIэ зратхэм я лэжьапщIэм». 

ЕгъэджакIуэм и лэжьыгъэр зы мардэм тету 
къэпщытапхъэщ. Апхуэдэу дымыщIмэ, зы 
щIыналъэр адрейм егъэджэныгъэ IэзагъкIи 
къыкIэрыхуу, езыгъэджэни ямыIэжу мэхъу. 
ЗэрыгурыIуэгъуэщи, лей къатехьэу къызы-
фIэщI егъэджакIуэхэр апхуэдэм деж улахуэ 
нэхъ ин щыхуагъэув щIыпIэхэм мэIэпхъуэ, 
абы и щхьэусыгъуэкIэ езы егъэджэныгъэ 
Iуэхур йокIакIуэ. АпщIондэху ди сабий псоми 
щIэныгъэ зрагъэгъуэтын папщIэ яIэ Iэмал-
хэр зэхуэмыдэу къыщIокI. А псори икIэ щIы-
пIэкIэ зэгъэзэхуэн хуейщ. 

Президентым и къэпсэлъэныгъэм къы-
щыхигъэщащ дэтхэнэ жэрдэм щхьэпэри 
зылъахъэ «бюрократ IэбэкIэм» зыщадзеин 
зэ рыхуейри. 

«Дэ иджыпсту пасэм къэдгъэщхьэпэу 
щыта Iэмал куэд къыдоIэтыж. Мыбдежым 
мыхьэнэшхуэ иIэщ гъэсэныгъэм и пщIэр 
емыгъэхуэхыным. Ар къулыкъущIэ щхьэхуе-
щагъым хуэутIыпща хъункIэ Iэмал иIэкъым, 
къызэрыгуэкI хэгъэзыхьыным щIыхуэбгъэ-
кIуэни щыIэкъым. Уеблэмэ пщIэшхуэ зиIэ 
гъэсакIуэ IэнатIэр зрагъэгъуэтыну ехъуапсэу 
щIыжын хуейщ: ящIэмкIэ зэдэгуашэу, яу-
щийуэ, я жьауэм щIагъэту, а псалъэм и 

Дунейпсо цIыхубэм ИлъэсыщIэр зымыгъэмахуэшхуэ 
лъэпкъи абы гулъытэ егъэлея хуэзыщIи яхэтщ. Сыт хуэдэ 
зэмани гъэщIэгъуэнщ гъэм и къэщIэрэщIэжыгъуэм гугъэ-
щIэхэр езыпх цIыхухэм я лъэпкъ хьэлхэм укIэлъыплъы-      
ну. ЛIэщIыгъуэ бжыгъэ хъуауэ илъэсыщIэм деж Японием 
къесылIэ «Насыпырыхь кхъухьым» и Iуэху зыIутыр зы-
гурыдгъэIуэну иужь дихьащ нобэ. 

«ИЛЪЭСЫР щиуха махуэм си гъащIэр иухым хуэдэт, дыгъуа-
сэ щезгъэжьэжам. Ауэ нобэ къызогъэблагъэ илъэсыщIэм и 
япэ дыгъэр», - а псалъэухаитIым иригъэхуащ япон усакIуэ 
Фудзиварэ Тосинари мы махуэхэм псоми дигу илъыр. Къухьэ-
пIэм и дуней тетыкIэр дэнэкIи зэрынэсауэ, я лъэпкъым и за-
къуэ къыдекIуэкI хабзэхэр яхъумэжыным зэи хуэгулъытэн-
шэкъым японхэр. Абыхэм язщ Се Гацу фIэщыгъэ зиIэ илъэ-
сыщIэр мы къэралым зэрыщагъэлъапIэр. 

Гъэхэм я зэблэхъугъуэм мыхьэнэ нэхъ зрат махуэу японхэми 
хаубыдыкIыр дыгъэгъазэм и 31-рщ. А унафэр къэралым къы-
щащтауэ щытащ Мэйдзи революцэ жыхуаIэм иужькIэ, 1873 
гъэм. Зыгъэпсэхугъуэ махуэхэм дыгъэгъазэм и 28-м щIе дзэри, 
щIышылэм и 4 пщIондэ йокIуэкI. «Дыщэ тхьэмахуэкIэ» зэджэ а 
махуэ зыбжанэм уней IуэхущIапIэхэм я нэхъыбэр гъэбыдащи, 
цIыхухэм, хуей-хуэмейми, унагъуэм зэман нэхъыбэ щрахьэкI. 

ИлъэсыщIэм укъабзэлъабзэу упежьэныр хабзэхэм язщ. Ар-
мырами зэхьэзэхуэхэм екIуалIэхэм гу лъатакIэщ Японием къи-
кIахэм хуэдэу зи кIэрыхубжьэрыху гумызагъэу Iузыхыж куэд 
зэрыщымыIэр. ЩIыхуэ птемылъу илъэсыщIэм утехьэнми 
мыхьэнэшхуэ ират. Зызыхуэзыгъэгусэхэр зэкIужыныр, щIызэ-
дауэ гуэрхэр ягъэзэкIуэжыныр, сытми, гу къабзэрэ псэ хьэлэл-
кIэ илъэсыщIэм утехьэныр фIэкIыпIэ зимыIэ Iуэхущ мы 
лъэпкъым дежкIэ. 

 Дыгъэгъазэм и 31-м японхэм псы хущхъуэ гъэхуэба уна-
гъуэм ис псоми зыдагъэжэх чэзууэрэ. Абы иужькIэ я лъэпкъ 
фащэу щыт кимонохэр щатIагъэ. Сабийхэр зэрыхъукIэ щы-
гъын хужьыфэкIэ хуэпэн хуейщ. ЦIыхубзхэм я бостейхэр 
 щхъуэкIэплъыкIэщ, харэги жыхуаIэ щэкI хуабэм къыхэщIы-
кIауэ. ИлъэсыщIэр къимыхьэпэ щIыкIэ Тхьэ уелъэIуныр, тобэ 
къэпхьыжыныр, узыщIэгупсысыжыныр хабзэу къокIуэкI. 

Нобэ нэхъ убгъуауэ дытепсэлъыхьыну дызыхуейр иджыри 
къэс зи хъыбар зэхэдмыха «Такарабунэ» жыхуаIэ кхъухь те-
лъыджэрщ. А цIэр зезыхьэр хъугъуэфIыгъуэ куэд зэрылъ 
«насыпырыхь кхъухьщ», нэхъыбэм зэрыжаIэмкIэ, и къежьэ-
гъуэм прунжрэ губгъуэ джэшрэ изу щытауэ. Ауэ аркъудейр-
къым ар гъэщIэгъуэн зыщIыр. ИлъэсыщIэр къыщихьэкIэ, а 
кхъухьым мелыIычибл е щихъибл ису къахыхьэу къафIощI 
японхэм, дэтхэнэ зыми тыгъэ щхьэхуэ къахуздихьу. НэгъуэщIу 
жыпIэмэ, дэтхэнэ зыри насыпу къэплъытэфыну, ехъулIэны-
гъэшхуэу блы. Сыт хуэдэу пIэрэ ахэр? Шэч хэлъкъым, японхэ-
ми, дунейм тет адрей лъэпкъхэми ещхьу, цIыхур зыщыгуфIыкI 
псори зэрагъэлъапIэм. Япэ насыпыр – захуагъэ пхэлъу ухъу-
ныр. ЕтIуанэр - узыхэпсэукIын мылъку уиIэныр. Ещанэр - фIы 
уи гум илъ зэпыту упсэуныр. ЕплIанэр - псэ хьэлэлу ущытыныр. 
Етхуанэр - пщIэ уиIэныр. Еханэр - гъащIэ кIыхь ухъуныр. Еб ла-
нэр - уи цIыхущхьэр зэи мыпудыныр. Дэтхэнэ зыми укъы теу - 
вы Iэурэ щхьэхуэу утепсэлъыхьыфынущ, ауэ нэхъыщхьэр а 
 кхъухьым илъ хъугъуэфIыгъуэхэм ухэмыкIыжынырщ. 

ИлъэсыщIэ жэщхэм «Такарабунэ» кхъухьым уепщIыхьыныр 
насып къызэрыппэплъэм и щыхьэту къалъытэ. Уеблэмэ, а 
насып къыздэзыхь лIыкIуиблым я зым уи уэрамым ущрихьэ-
лIэнкIи хъунущ. ГъэщIэгъуэнщ насып кхъухьым ис лIы кIуэхэм 
мыхьэнэ зэмыщхь зэрыратыр, дэтхэнэ зыри гъащIэр IэфI зыщI 
Iэмалу пхужыIэну. НэгъуэщI зы мыхьэнэ къэгъэлъэгъуэкIэм-
кIэ, пцIы умыупсу, пэж фIэкIа жумыIэу узыщI лIыкIуэр зыщ. 
 ГъащIэм къыщыплъысамкIэ арэзы узыщIыр етIуанэщ. ЦIыху 
Iущ е къарууфIэ ухъуныр ещанэмрэ еплIанэмрэ я пщэ дэлъщ. 
Ауэ а псори цIыхуфIкIэ дызэджэм и нэщэнэу зэрыщытырщ 
мыхьэнэ зиIэр. 

ТеплъэкIэ мы кхъухьыр кхъуафэжьей кIыхьым ещхьущ 
къызэрагъэлъагъуэр. Нэхъ мыбэлэрыгъхэм апхуэдэ гуэр я унэ 
щIыхьэпIэм деж ягъэув, ехъулIэныгъэр зэи япэIэщIэ мыхъун 
хуэдэу. Зызэман Япониер Китайм и унафэм щIэтащ, уеблэмэ я 
щэнхабзэр зэрызекIуэр китаибзэ защIэт. Мы кхъухьым и хъы-
барри къыщежьэр а лъэхъэнэ жыжьэрщ, хуэгъэфэщауэ XV 
лIэщIыгъуэм. И мыхьэнэкIэ «такарабунэ» псалъэм къикIыр 
«цIыху Iущхэр зэрыс кхъухьщ». Пэж дыдэу, апхуэдэ кхъухь а зэ-
ман жыжьэм Китайм къикIри, Японием къэкIуауэ щытауэ хъы-
бар щыIэщ. КъинэмыщIауэ, лъабжьэшхуэ зиIэ япон щэнхаб-
зэм хэт хъыбарыжьхэм зыдрагъэкIуу, насып кхъухьым иса 
 щихъ къэс тхьэелъэIупIэ щхьэхуэ хуэзыщIаи щыIэщ, аращи, 
щхьэж зыхуэныкъуэ хьэлым е ехъулIэныгъэм елъытауэ, абы 
зэман нэхъыбэ щегъакIуэ. Уриплъэну щIэщыгъуэщ абыхэм я 
цIэхэми. ЗыгуэркIэ ахэр ещхьщ нарт эпосым хэт Тхьэгъэлэдж, 
Амыщ сымэ. Псалъэм папщIэ, Эбису жыхуаIэ мелыIычыр           
бдзэжьеящэхэм я телъхьэщ, хым техьахэр къихъумэу. Дайкоку 
мылъкум щIэхъуэпс мэкъумэшыщIэхэр фIыуэ елъагъу. Бися-
монтэн зауэлIхэм я телъхьэщ, Iэщэ пщIэхэлъу фIэкIа къа-
гъэлъагъуэркъым. Бэнтэн жыхуаIэ гуащэр зыгуэркIэ Афроди-
тэ ещхьщ, лъагъуныгъэм, щIэныгъэм, гъуазджэм епхащ. 

Зы нэплъэгъуэ закъуэкIэ зызыхуэдгъэза мы хабзэхэр, дауи, 
нобэрей зэманым нэгъэсауэ яхъумэж къыщIэкIынкъым, итIа-
ни, дунейм тет псори илъэсыщIэм фIы гуэркIэ щогугъ. Аращи, 
ди щIэджыкIакIуэ псори щхьэж и гугъэм теIэбэну ди гуапэщ. 

«УщиякIуэкIэ» 
къоджэным уегъэгушхуэ

мыхьэнэ нэхъ дахэм ипкъ иткIэ. «УщиякIуэ» 
псалъэр ущIэгушхуапхъэщ. Аращ илъэситху 
ипэкIэ «УщиякIуэ Iэзагъым папщIэ» цIэ лъа-
пIэ къыщIыхэтлъхьар. Нобэ ар илъэс къэс          
ят, «Илъэсым и ущиякIуэ» саугъэт тщIыну 
жэрдэм сощI. ЩIыналъэ къэс ущиякIуэхэм        
я пщIэр зыIэтын лэжьыгъэхэр къыщызэра-
гъэ пэщыпхъэщ. А унафэмкIэ зыхузогъазэ 
иджыпсту мыбдежым щIэс ди лэжьэгъухэм, 
УФ-м хыхьэ щIыналъэхэм я унафэщIхэм».

Президентым и псалъэм пищащ Разво-
жаев Михаил. Абыи къыхигъэщащ иджыпсту 
егъэджакIуэхэр зыгъэтхьэусыхэ «тхылъым-
пIэ хьэзабыр». 

«Иджыпсту уэри зи гугъу пщIа, егъэджа-
кIуэхэр егъэлеяуэ гугъу езыгъэхь бюрократ 
IэбэкIэм сытемыпсэлъыхьу хъунукъым, ар 
псом япэ тхылъымпIэ зелъэфэн бэлыхьырщ. 
Министерствэм абы елэжьын щIидзакIэщ, 
егъэджакIуэхэм ягъэхьэзырыпхъэ дэфтэр-
хэм я бжыгъэр иджы мардэ пыухыкIам ира-
гъэувэри, уеплъынкIэ, Iуэхур зэфIэкIащ. ИтIа-
ни, «Егъэджэныгъэм епха» хабзэм химыу-
быдэ пэтми, школхэм ирагъэхьурэ, дэфтэр 
лей куэд зэбгрокI». 

Развожаевыр Путин Владимир елъэIуащ 
хэ кIыпIэ зыхуамыгъуэт апхуэдэ лэжьэкIэ 
пхэнжым унафэ хуищIыну. 

 Зэхуэсым  къыщыпсэлъащ Щукиным и 
цIэр зезыхьэ театрым и ректор Князев Ев-
гений. Ар къытеувыIащ Путиным зи гугъу 
ищIа лэжьыгъэр сабийхэр театрым дегъэ-
хьэхынымкIэ къызэрыщIадзар икIи школ те-
атрхэр куэду къызэрыунэхур. «Школ клас-
сикэ» проектым ипкъ иткIэ, сабий театр мин 
30-м нэс къыщызэрагъэпэщащ къэралым. 

«Дэ абыхэм псоми актёр къахэтщIыкIыну 
ди мураду аракъым, - жиIащ Князевым. - Ауэ 
дахагъэм гу лъатэу, я акъылым, гупсысэм 
зрагъэужьыну дыхуейщ, нэгъуэщI цIыхум 
жиIэр зэхахыу, едэIуэфу зрагъасэу». 

ИлъэситI фIэкIа дэмыкIыу, проектыщIэм 
зиубгъури, ныбжьыщIэ театрхэм я бжыгъэр 
къызэрымыкIуэу куэд хъуащ. 

Князевыр зытепсэлъыхьым пэджэжу 
пхужыIэнущ мызэ-мытIэу зи хъыбар ди газе-
тым къытехуа «Сыринэ» ныбжьыщIэ театрыр 
Къэбэрдей-Балъкъэрми зэрыщылажьэр. 
 Къаныкъуэ Заринэ зэхилъхьа пьесэмкIэ 
 Къанкъул Ислъам игъэува «КъежэкIым» «Те-
атральная завалинка» зэпеуэм япэ увыпIэр 
къыщихьащ илъэс блэкIам, адыгэбзэкIэ 
зэрагъэувам, щекIуэкIри Урысейм и куры-
купсэрауэ зэрыщытам емылъытауэ. Гулъытэ 
нэхъыбэ ягъуэтамэ, хэлъэтышхуэ зиIэ мы 
ныбжьыщIэхэми абыхэм я гъэсакIуэхэми 
 КъБР-м и щэнхабзэм хэлъхьэныгъэ нэ-
хъыбэж хуащIыфыну къыщIэкIынт. 

Насыпырыхь кхъухь

ДжэдыкIэ нэпцIхэр
щхьэхуэу къупхъэ хъурейм идокIэ, ар 
калийм и шыгъу зэIыхам халъхьэж. 
Сыхьэт хуэдизкIэ хэлъа нэужь, кугъуэ 
хуэдэр къыхахыжри ягъэгъущ. ИтIанэ 
ар джэдыкIэпсым хуащIа къупхъэм 
иралъхьэри, аргуэру калийм и шыгъу 
зэхэщIам хагъэлъ. ДжэдыкIэр хьэзыр 
хъуакIэщ, ауэ фэ телъкъым. Фэ игъуэ-
тын папщIэ, джэдыкIэ хуэдэр иджы 
па рафиным, гипсым, кальций шы-
гъум къыхэщIыкIа ткIуаткIуэм халъ-
хьэри, джэдыкIафэ къытолъадэ. 

Иджы упщIэ къоув. Сыт джэдыкIэ 
нэпцI ящIын хуей щIэхъуар? Зэрыгу-
ры Iуэгъуэщи, абы ахъшэшхуэ къыпху-
щIэхынущ. Фи нэгу къыщIэвгъэхьэт, 
сомищэкIэ нэхъ пуду джэдыкIэ къэс-
щэхуащ жиIэу къыщIэлъэдэжыну унэ-
гуащэр? ДжэдыкIэ нэпцIхэм ахъшэу 
ятекIуадэр процент 25-кIэ нэхъ ма-
щIэщ, джэдыкIэ пэж дыдэхэм елъы-
тауэ. Абыхэм «мы пIалъэм фIэкIмэ, 
пшхы хъужынукъым» щIахужыпIэн 
щхьэу сыгъуи иIэкъым, ахэр зэи зэ-
Iыхьэнукъым! 

IуэхущIэ къежьагъащIэ псоми пэжи 
хуэгъэфэщэныгъэ куэди пыщIа зэ-
пытщ. Дэри зэкIэ догугъэ ди джэ ды-
кIэхэм дрикъужыну. Ауэ ахэр Тыркум 
кърашын зэрыщIадзами уегъэгузавэ. 
ФщIэжтэкъэ ди хадэгъэкIхэм я нащэ-
хэр Iуащхьэу гъуэгубгъум щызэтелъу, 
апщIондэху Индием «нащэ цIыкIухэр 
гъэфIэIуауэ» кърашу зэрыщытар? 
Ара щи, дывмыгъэбэлэрыгъ. Джэд зы-
гъашхэ щыдикуэдкIэ, иджы джэ ды-
лым и мызакъуэу, джэдыкIэми уасэш-
хуэ зэриIэм абы елэжьхэр тегъэгуш-
хуапхъэщ. 

Дуней псом джэдыкIэ къыщIэгъэ-
кIы нымкIэ япэ итхэщ Китайр, США-р, 

Индиер. ДжэдыкIэ шхынкIэ псоми 
ятекIуэр Мексикэрщ. Къызэрабжам-
кIэ, мы къэралым щыщ псоми махуэ 
къэс зы джэдыкIэрэ ныкъуэрэ яшх. 
Урысейр а къебжэкIым зэрытыр 12-нэ 
увыпIэрщ. 

ЗэкIэ китай джэдыкIэхэр щызекIуэр 
езы къэралым нэхъ ину дэт къалэ-
хэрщ: Пекин, Шанхай, Гуанчжоу. Шхы-
ны гъуэ хэплъыхьарэ лъэпкъ пщэ фIэ-
кIэкIэ цIэрыIуэ китайхэри къимыгъэ-
губжьынкIэ Iэмал иIэкъым, дауи, я 
джэдыкIэщIэхэм. ЗэкIэ ахэр къэра-
лым къабыл ищI шхапIэхэм нэса-
къым. ЦIыхухэм къазэрыщыхъум еп-
лъу арагъэнщ. КIуэ, ресторанхэм, ка-
фехэм нэхъ щызэбгрокI. 

Урысейм къэсын гугъэ щыIэ а джэ-
дыкIэхэр? Шэч хэмылъу. Япэрауэ, Ки-
тайр ди ныбжьэгъу къэралщ. ЕтIуанэ-
рауэ, джэдыкIэхэр къыдомэщIэкI. 
Иджыб лагъэ Пермь къалэм и Iэгъуэб-
лагъэм зыгуэр щытхьэусыхащ джэды-
кIэ нэпцI бэзэрым къыщысщэхуащ 
жи Iэри. Напэ къабзэкIэ щэн-щэ хуэ-
ным бгъэ дэмыхьэ сатуущIэхэми уа-
хуэ бэ лэрыгъ зэрымыхъунур псоми 
дощIэ. Ди телефонхэр щащIам дев-
гъэп лъы жи, шэч къытедвмыгъэхьэ 
джэдыкIэ нэпцI ри ди унэ къызэрысы-
нум. 

Дауэ-тIэ джэдыкIэ нэпцIхэр пэжхэм 
къазэрыхэпцIыхукIынур? Япэрауэ, 
нэпцI хэр нэхъ хъурейщ, мыдрейхэм 
елъытауэ. ЕтIуанэрауэ, я джэдыкIафэр 
нэхъ лыду, пхъашэу щытщ. Ещанэ-
рауэ, джэдыкIэр пкъутэмэ, кугъуэмрэ 
джэдыкIэпсымрэ тэлай зэрыдэкIыу 

зэ холъэдэж. ДжэдыкIэ пэжым апхуэдэ 
къы щыщIыркъым. Кугъуэри джэды-
кIэпс ри зэхэзэрыхьыркъым. Иджыри 
зы: джэдыкIэ пэжым и фэр мафIэм 
исыркъым. ДжэдыкIэ нэпцIым ейр ес. 

ДжэдыкIэ пэжыр бгъавэмэ, кугъуэм 
и гъунэхэр мащIэу щхъуафэ мэхъу. 
ДжэдыкIэ нэпцIым ар къыщыщIыр-
къым, езы кугъуэри щащэркъым. 
Джэ дыкIэпсыр гъуэжьыфэ мэхъури 
мэщащэ, джэдыкIэ пэжым ейр хужьщ 
икIи быдэщ. 

Ерыскъы нэпцIым и гугъу щытщIкIэ, 
дигу къэдгъэкIыжыпхъэщ апхуэдэхэр 
мымащIэу зэрыщыIэр. ЗэрылъапIэм 
къыхэкIыу, нэхъыбэу нэпцIкIэ яхъуэж-
хэм хохьэ бдзэжьей хугу фIыцIэмрэ 
плъы жьымрэ, фор, оливкэ дагъэр, 
шафраныр, сое шыпсыр. 

Иужьрей упщIэращи, сыт хуэдэ зэ-
раныгъэ Iэпкълъэпкъым къыхуихьын-
кIи хъунур китай джэдыкIэм? Джэ-
дыкIэ нэпцIыр бгъавэрэ пшхымэ, хьэ-
фэ топ гъуэжь цIыкIуу уи кIуэцIым 
итIысхьэу аращ. Балигъхэр къэгъэ-
науэ, джэдыкIэ нэхъыбэу зрагъэшх 
са бийхэм бзэху ахъшэдэщыр зэран 
зэрахуэхъунум шэчышхуэ хэлъкъым. 

А къомыр къыщIедгъэкIуэкIар ди 
щIэджыкIакIуэхэм къагурымыIуапIэ 
иIэкъым. Уи къуажэ, уи хадэ, уи пщIан-
тIэ, уи губгъуэ, уи Хэку къыщIэплъы-
хъуэжыр апхуэдэ гуэрщ. «Узыдэмыхьа 
къуэладжэ лы дэзщ» псалъэжьри а 
гупсысэм поджэж. Уи щхьэ пхъумэ-
жын Iуэхур Iуэху цIыкIукъым, абыкIэ уи 
фэри уилри зэса уи щIыпIэм зыри 
къытекIуэнукъым. 

Дзасэжь Ларисэ филоло-
гие щIэныгъэхэмкIэ канди-
датщ, Къэбэрдей-Балъкъэр 
къэрал университетым ин-
джы лызыбзэмкIэ и кафед-
рэм и унафэщIщ. Зы пэ рыт 
IэнатIэм псэ хелъхьэ, сту-
дентхэм еджэныр щIэ-
щыгъуэ ящещI. ИтIани, Ла-
рисэ и псэ къулейр иджыри 
нэхъыбэжу мэгуашэ - цIы-
кIу х эм адыгэбзэр зэреб-
гъэщIэн лэжьыгъэ щIэщы-
гъуэхэр егъэхьэзыр. Бзылъ-
хугъэм сабийхэм папщIэ 
 зэхигъэувэ бзэ гъэп салъэ-
бзэгъэджэгу цIыкIухэм  
куэд къыподжэж. Ахэр  
щхъуэ кIэплъыкIэщ, Iущы-
гъэ яхэлъщ, джэгукIэ Iэма-
лым йозагъэ, нэхъыщхьэра-
щи, гурыIуэгъуэу гъэпсащ. 
Абы теухуауэ Ларисэ ди 
упщIэхэм къыпэджэ жа щи, 
ди гуапэу фыщыдогъэ-
гъуазэ къыджиIам: 

- Ларисэ, узыхуеджам 
утез гъэпсэлъыхьынут… 

- 2002 гъэм Къэбэрдей-
Балъ къэр къэрал универси-
тетым инджылызыбзэмкIэ и 
къудамэр къэзухри, ди ка-
федрэм лэжьапIэ сыкъэнэ-
жащ. Пэжым ухуеймэ, си сту-
дент гъащIэм апхуэдэуи щы-
куэдкъым нэжэгужэу сигу 
къэзгъэкIыж. Зэману сиIэр 
еджэным тезухуэрт. Курс 
къэсыхуи си гум ислъхьэрт: 
мы зы илъэс закъуэм щIэкъу-
зауэ соджэжри, адэкIэ адрей 
студентхэм хуэдэу, си нэгум 
тIэкIу зезгъэужьыну зыху-
щIэз гъэхьэнщ, жысIэу. Ауэ 
апхуэдэххэурэ илъэситхур 
кIуащ. 

- Уи IэщIагъэм упэрытыну 
гукъыдэж къозытыр, уи 
псэр зыгъэнщIыр сыт?

- ЩIэблэр фIыуэ солъагъу, 
къайхъулIэн икIи къащIэнIауэ 
сфIэфIщ. Инджылызыбзэм-
кIэ я зэфIэкIым хуэдабзэу, си 
студентхэм я дэтхэнэ ехъу-
лIэныгъэми гурэ псэкIэ сы-
щогуфIыкI. Си гур хохъуэ 
абы хэм щIэныгъэ ябгъэ-
дэлъу, хьэл-щэн дахэ яхэлъу 
щыслъа гъукIэ. 

- Бзэ зыбжанэ зэрыпщIэм 
Iэмал къуит хъунщ ахэр         
зэбгъэпщэну. Анэдэлъхуб-
зэр адрейхэм къащ хьэ щы-
зы гъэ  кIыр сыт? 

- Куэд щIауэ щIэныгъэр 
щы хьэт техъуащ - бзэ нэхъы-
бэ пщIэху, акъылыр нэхъыфIу 
мэлажьэ. Абы къыхэкIыу, сы-
къегъэуIэбжь адэ-анэ куэ-
дым я быным анэдэлъхубзэр 
ирагъэщIэну зэрыхуэмейм, а 
хъугъуэфIыгъуэм зэрыхагъэ-
ным. Абыхэм щхьэусыгъуэ 
ящI сабийм бзэ зыбжанэр 
къытехьэлъэну къазэрыщы-
хъур. Языныкъуэхэми жаIэ 
нэгъуэщIыбзэхэр пщIэным-
кIэ адыгэбзэр зэран хъууэ. 
Ауэ ар пцIыщ. Дэтхэнэ бзэми 
зы дуней телъыджэ къыт-
хузэIуех. Бзэ зыбжанэ щып-
щIэм деж гупсысэ зэте мы-
хуэхэр зэпэплъыту, зэрызэ-
мыщ хьыр зэбгъапщэу, 
 Iэ малхэми уа хэ дэфу зы- 
  бо гъасэ. Бзэхэр зэдгъэпщэху, 
гъэщIэгъуэн гуэрхэм гу лъы-
дотэ. Ахэр зэ рызэтепщIыкIыр 
куэд мэхъу. Бзэуэ хъуам 
анэдэлъхубзэр къащхьэщокI 
и мыхьэнэкIэ: ар ди гъащIэм 
и къыщIэдзапIэщ - дунейм 
дыкъы дытехьащ абы. Бзэ-
ращ дэтхэнэри лъэпкъ 
щхьэхуэм къы хэкIа цIыху 
дызыщIыр. 

Хэт гу лъитауэ пIэрэ мы 
Iуэхугъуэм: зы псалъэр бзэ 
зэмыщхьхэмкIэ къэIумэ, ар 
зэхуэмыдэу зыхыдощIэ дэ. 
НэгъуэщIыбзэм щыщ пса-
лъэхэр акъылкIэ нэхъ зэдгъэ-
захуэмэ, анэдэлъхубзэм и 
псалъэр куэдкIэ нэхъ куущ - 
ахэр гу лъащIэм носри, аб-
деж аргуэру къыщожьэж. 

- ЦIыху бгъэсэнумэ, 
лъэпкъ гупсысэр къэпIэты-
нумэ, хабзэрэ щэнхабзэрэ 
къыдэп хы жынумэ, псом 
япэу къыщы щIэдзапхъэр 
щIэблэм дежщ. Егъэлеяуэ 
лэжьыгъэшхуэщ цIыкIухэ-
ми балигъхэми адыгэбзэр 
фIыуэ зэребгъэлъагъу, ар 
зэрагъэ щIэныр зэра щыб-
гъэп  сынщIэ псалъалъэ- 
пса лъэгъэнахуэ хэр, махуэ-
гъэпс хэр, джэгукIэ щIэщы-
гъуэхэр,  пса   лъэзэблэдзхэр. 
АдыгэбзэкIэ ахэр пщIыным 
дауэ ухуэкIуа?

- ИнджылызыбзэкIэ тхылъ 

Бзэр тхыдэ щIэинщ, 
псалъэкIэ бауэу

гъэщIэгъуэнхэм, сабийм и 
гупсысэм зэрызрагъэужь 
гуэрхэм срихьэлIэрти, ап-
щIон дэхункIи ди адыгэ са-
бийхэм сахуехъуапсэрт ап-
хуэ дэхэр яIэну. 

Илъэс зыбжанэ ипэ, си 
ныбжьэгъу бзылъхугъэм и 
щIалэ цIыкIур адыгэбзэмкIэ 
дерсым ишэрти, абы щыгъуэ 
гу лъыстащ сабийхэм къа-
щыдэлажьэкIэ къагъэсэ бэ-
пыну яIэр зэрымащIэ дыдэм. 
Си гум щIыхьат нэгъуэщIхэм 
яIэр ди сабийхэм зэрамыIэр. 
Абдежым си гум абгъуэ 
щищIащ зы гупсысэм: зыгуэр 
щIэн хуейщ. А зэманым ири-
хьэлIэу дизайн Iуэхум и пIа-
лъэм сэ хэсщIыкIыртэкъым, 
дерс зэребгъэкIуэкI хъуну 
лэжьыгъэхэр зэхэзгъэувэнуи 
апхуэдэ Iэмал сиIэу къысщы-
хъуртэкъым. Апхуэдэурэ си 
гупсысэхэр утыкум къинат. 

Зэман дэкIауэ, зэрымы-
щIэкIэ къызэхъулIауэ жыпIэ 
хъунущ адыгэ сабийхэм са-
зы хуехъуэпсар. Си зы еджа-
кIуэм папщIэ WordWall он-
лайн утыкум (платформэ) 
дерс щызгъэхьэзырырт. Мы 
программэм тету адыгэб-
зэкIэ зыгуэрхэр къэзгупсы сы-
фыну пIэрэ атIэ, жысIэу сыте-
мыгушхуащэурэ зыщеспщы-
тым, хъарзынэу къызэхъу-
лIащ. Сызэлэжьахэм ящыщ 
зыбжанэ щапхъэу езгъэлъэ-
гъуащ Тыркум адыгэбзэкIэ 
щезыгъаджэ си ныбжьэгъум. 
ИкъукIэ игу ирихьащ. Абы и 
ужькIэ сытегушхуащ интер-
нетым напэкIуэцI къыщы-
зэIусхыну - сыхуейт си лэжьы-
гъэхэр нэхъыбэм къахуэ сэ-
бэпыну. 

Ауэрэ дизайн зэращI гуэ-
дзэн щIэщыгъуэ гуэр къэз-
гъэIэсэри, абыкIэ адыгэ са-
бийхэм уазэрыдэлажьэ гуэр-
хэр зэхэзгъэуващ. Сызэлэжь-
хэм кIэлъыплъхэм Iэмал яIэ 
хъуащ си напэкIуэцIым къи-
слъхьэхэр тхылъымпIэкIэ 
къы щIагъэкIыу къагъэ-
сэбэпыну. 

- Уи лэжьыгъэхэр егъэджа-
кIуэ хэм, гъэсакIуэхэм, анэ-
хэм къагъэсэбэп. Интернет 
напэкIуэцIхэми щызэбгра-
гъэкIыу гу лъызотэ. Абыи 
гукъыдэж къуит хъунщ… 

- Пэжщ, ар сэркIэ гуапэщ. 
СфIэфI дыдэу садогуашэ 
псоми. ЦIыкIухэм уазэры-
дэлажьэу сэ згъэхьэзырхэр 
хуиту си напэкIуэцIым къы-
бохыф, дауи, пщIэншэу. Сыт 
гукъыдэж къызэзытыр абы-
хэм сыщелэжькIэ? ЦIы хухэм 
къызэрагъэсэбэпырщ, ахэр 
адыгэбзэр мы зэманым дэ-
гъуэгурыкIуэфыным и деж-
кIэ дауэ щытми, хэлъ хьэ-
ныгъэ гуэр зэрыхъурщ. 
ЦIыхухэр къыспэмыджэжу 
щытамэ, сэри Iэпэдэгъэлэл 
сщIыжынкIэ хъунут а къэз-
гупсысхэр. 

- Иджыри мурад гуэрхэр 
уиIэу къыщIэкIынщ мы 
Iуэхум теухуауэ?

- Ди жагъуэ зэрыхъущи, 
адыгэбзэр нобэ куэдым 
яджыжын хуей мэхъу хамэб-
зэр зэраджым хуэдэ дыдэу. 
Дауи, апхуэдэм деж къэбгъэ-
сэбэпыну Iэмалхэри щхьэ-
хуэщ - нэхъ тынш дыдэмкIэ 
къыщIэбдзэн хуейщ. Щапхъэ 
куэд къыхэпхыфынущ ин-

джылызыбзэр зэрырагъэдж 
щIыкIэм. Ауэ къыхэзгъэщыну 
сыхуейщ инджылызыбзэм и 
Iэмалхэм тептхыкI къудейкIэ 
зэрымыхъунур. АтIэ, а щап-
хъэхэр адыгэбзэм и лэ-
жьэкIэм къибгъэзэгъэн 
 хуейщ. 

Иджыри зы Iуэхугъуэ хэлъщ 
мыбы: нобэрей сабийхэр 
бжыгъэкIэ къекIэрэхъуэкI 
 дунейм и щIэблэщ. Абыхэм я 
гупсысэр къэпхьэхун пап-      
щIэ иджырей технологиехэм 
къыдат Iэмалхэр къэбгъэ-
сэбэп хъунущ. Псалъэм па-
пщIэ, телефон гуэдзэнхэр, 
онлайн джэгукIэхэр, мульт-
фильмхэр адыгэбзэкIэ щы-
Iэмэ, сабийр къыдэп хьэ хы-
фынущ, къипшэфынущ бзэм 
и лъахэм. 

Мис апхуэдэ гупсысэхэр 
сиIэщ.

- Лъэпкъым и дежкIэ бзэм 
иIэ мыхьэнэм утезгъэпсэ-
лъы хьынут…

- Бзэр тхыдэ щIэинщ, пса-
лъэкIэ бауэу. Абы къыпкърокI 
лъэпкъым и хьэл-щэныр, и 
гупсысэкIэр, и псэр. Бзэ тIу-
рымылъмэ, лъэпкъыу ды-
щыIэфынукъым. ЗэрытщIэ-
щи, ЮНЕСКО-м ди адыгэб-
зэр яхибжащ кIуэдыжынкIэ 
хъуну бзэхэм. ДызыIут Iэна-
тIэр гугъу пэтми, дэ Iэмал 
гуэрхэри диIэщ ди бзэм и 
псэр къедгъэлынымкIэ. Пэ-
жым ухуеймэ, ди фIэщу зе-
тпщытмэ, тхуэмыгъэ зэщIэн 
хэлъкъым. Ауэ сыт - дызэ-
къуэувэн хуейщ абы папщIэ. 
Дауи щIыи, дэ ди ныбжьым 
итхэращ абыкIэ жэуап нэхъ 
зыхьыр - мыгувэ щIыкIэ, 
хэкIыпIэу щыIэр къэдгъэ сэ-
бэпын хуейщ. 

- Ларисэ, уеджэну сыт 
 нэхъ къыхэпхыр, нэхъыфI 
дыдэу плъагъу тхылъ уиIэ? 

- СызэрыцIыкIурэ тхылъ 
еджэ ныр нэхъыфI дыдэу  
слъагъу Iуэхущ. Тауры хъ-
хэмрэ шыпсэхэмкIэ къы щIэ-
здзащ. ИлъэсипщI сыщ-
рикъум, Булычёв Кир и тхылъ-
хэм я фIыгъэкIэ, щIэныгъэ 
фантастикэри фIыуэ слъэ-
гъуащ. Нэхъ иужькIэ, «фэнте-
зи» жыхуаIэри къыхэзгъэ-
хьащ. 

ХэзубыдыкIауэ зы яхэс-
лъагъукIыркъым тхылъхэм. 
Ауэ, итIани, сабиигъуэм 
 къы здисха таурыхъхэмрэ 
шып сэ хэмрэ псом хуэмыдэу 
си гум йохуэбылIэ. 

- Сабиигъуэр нэхъ IэфIу 
къыболъытэ…

- Сабиигъуэр  дуней гуфIэ-
гъуэщ, гурыфIыгъуэхэр и 
 куэду. НыбжьыщIэм и дунейр 
 щхъуэкIэплъыкIэрэ те-
лъыджэу зэхэтщ. ГуфIэн, 
 гушхуэн, джэгун хуейщ ар. 
Абы къыхэкIыу, цIыкIухэр 
щебгъаджэкIэ, къэбгъэсэбэп 
Iэмалхэри нэжэгужэу, щIэ-
щы гъуэу, сабиипсэ пIейтейр 
дэзыхьэхыу щытыпхъэщ. 

- ЩIыуэпсым щыщу псэ-
кIэ нэхъ узэпхар…

- Уафэм. Абы диплъэху зы-
хыдощIэ гъащIэр зэрып сын-
щIащэр. Уафэм дигу къи-
гъэкIыж хуэдэщ мы дунейм 
щынэхъыщхьэхэр, ахэр нэсу 
къыдгурыIуэну дыхущIыхьэн 
зэрыхуейр. 

Епсэлъар
ГУГЪУЭТ Заремэщ. 

